
	1. Կրթության, գիտության, մշակույթի և սպորտի նախարարություն
	17.03.2021 թ.

	
	N 01/14.1/4980-2021

	 1.        Ի պատասխան 2021 թ. մարտի 10-ի Ձեր N 01/2745-2021 գրության՝ հայտնում ենք, որ ԿԳՄՍ նախարարությունն սկզբունքորեն առարկություններ չունի «Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին հավանություն տալու մասին» ՀՀ կառավարության որոշման  նախագծի վերաբերյալ: Միաժամանակ, հաշվի առնելով զբոսաշրջային նպատակով նախատեսված հողատարածքի զգալի մակերեսը (2070 հեկտար) և դրանում պատմամշակութային հուշարձանների առկայության կամ հնարավոր առկայության փաստը, նկատի ունենալով դրանց պահպանության օրենսդրական պահանջների ապահովման անհրաժեշտությունը, ինչպես նաև զբոսաշրջային նպատակներով դրանց լիարժեք օգտագործման հնարավորությունը՝ անհրաժեշտ է ներկայացված որոշման նախագծում  4-րդ կետից հետո լրացնել նոր կետ. «ՀՀ կրթության, գիտության, մշակույթի և սպորտի նախարարին՝ երկամսյա ժամկետում ուսումնասիրել հետաքրքրություն ներկայացնող տարածքում պատմության և մշակույթի անշարժ հուշարձանների առկայությունը և ներկայացնել առաջարկություն դրանց պահպանական միջոցառումների ու զբոսաշրջության նպատակով օգտագործման վերաբերյալ» բառերով:
	Մասամբ է ընդունվել։ 
Հաշվի առնելով ներդրումային ծրագրի՝ զբոսաշրջային նպատակով նախատեսված հողատարածքի զգալի մակերեսը (2070 հեկտար) և հաշվի առնելով, որ դրանում պատմամշակութային հուշարձանների առկայության կամ հնարավոր առկայության փաստը ուսումնասիրելը կարող է լինել բավականին երկարատև և հավելյալ երկարաձգել ներդրումային ծրագրի իրագործումը, առաջարկում ենք, որ ընկերության կողմից ներդրումային ծրագիրն իրականացնելու ընթացքում վերը նշված հուշարձանների հայտնաբերման դեպքում տեղեկացվի այդ մասին համապատասխան պետական լիազոր մարմնին, ինչը մասով համապատասխան լրացում է կատարվել նախագծում։


	2. Անհրաժեշտ է նաև որոշման նախագծի հետ ներկայացնել հետաքրքրություն ներկայացնող տարածքի քարտեզագրական համապատասխան մասշտաբի նյութ (1:10000 կամ 1:25000 մասշտաբի հողերի սխեմա կամ կադաստրային քարտեզ կամ տեղահանույթ)՝ նախընտրելի տարածքներում ուսումնասիրություններ կատարելու համար։
	Ընդունվել է։

	2. Կադաստրի կոմիտե
	17.03.2021 թ.

	
	N ՍԹ/1583-2021

	 1. ՀՀ հողային օրենսգրքի 7-րդ հոդվածի 8-րդ մասի 1-ին կետով սահմանվել է, որ «քաղաքացիների կամ իրավաբանական անձանց սեփականությունը հանդիսացող հողամասերի նպատակային նշանակությունը սեփականատիրոջ նախաձեռնությամբ սահմանված կարգով փոփոխելու դեպքում, բացառությամբ` ջերմոցային, անասնապահական, թռչնաբուծական, պտուղ-բանջարեղենի սառնարանային պահպանության, գյուղատնտեսական մթերք վերամշակող տնտեսությունների և ձկնաբուծական արհեստական լճակների համար օգտագործվող (նախատեսվող) հողամասերի, հողամասի սեփականատերը, ըստ գույքի գտնվելու վայրի, եռամսյա ժամկետում համայնքային բյուջե է մուծում հողամասերի կադաստրային արժեքների` նպատակային նշանակության փոփոխման պահին առկա տարբերությունը, եթե հողամասի նպատակային նշանակության փոփոխումից հետո դրա կադաստրային արժեքն ավելի բարձր է, քան մինչև փոփոխումը»: 

Հաշվի առնելով վերոգրյալը՝ առաջարկում ենք որոշման նախագծի հավելվածում ներկայացված ներդրումային ծրագրի «Նախատեսվող ներդրումներ» բաժնի 7-րդ կետից հանել «նպատակային նշանակության անվճար փոփոխությամբ» բառերը, քանի որ ՀՀ հողային օրենսգրքի՝ ներկայումս գործող կարգավորմամբ հողամասերի նպատակային նշանակության անվճար փոփոխության նման տեսակի արտոնություն սահմանված չէ:
	Մասամբ է ընդունվել։
Ընկերության կողմից ներկայացված գործարար ծրագրում կատարվել է համապատասխան փոփոխություն՝ նշելով հողատարածքի նպատակային նշանակության փոփոխության երկու տարբերակ։ Բացի այդ, հողերի նպատակային նշանակության գործընթացն իրականացվելու է Կառավարության թույլտվությամբ՝ ելնելով այդ նպատակով  ընկերության դիմելու տրամաբանությունից։

	2. Միաժամանակ առաջարկում ենք վերանայել ծրագրի նշված բաժնի 8-րդ կետով նախատեսված 1,500 հա տարածքի վարձակալությունը՝ հնարավորություն տալով հողամասերն աճուրդային կարգով օտարելու անմիջապես համայնքի կողմից:
	Չի ընդունվել, քանի որ հողամասերն աճուրդային կարգով անմիջապես համայնքի կողմից օտարումը պարունակում է մի շարք ռիսկեր, որոնք կարող են խոչընդոտել նախագծով հաստատվող ներդրումային ծրագիրն իրականացնելը։

	3. Արագածոտնի մարզպետարան
	17.03.2021 թ.

	
	N 01 //01114-2021

	 1.   Հայտնում ենք ենք, որ ՀՀ Արագածոտնի մարզպետարանում քննարկվել է Ձեր կողմից ներկայացված «Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին հավանություն տալու մասին» ՀՀ կառավարության որոշման նախագիծը և Արագածոտնի մարզում լեռնային հանգստավայրի կառուցման «Մայլեռ» ներդրումային ծրագիրը։ Տեղեկացնում ենք, որ  ՀՀ Արագածոտնի մարզպետարանը պատրաստակամ է, իր լիազորությունների և իրավասությունների շրջանակներում աջակցելու Ձեր կողմից նշված ներդրումային ծրագրի իրականացմանը մարզի տարածքում։ Միաժամանակ ցանկանում ենք Ձեր ուշադրությունը հրավիրել ծրագրի իրականացման հետ կապված հետևյալ հանգամանքների վրա՝

- Ծրագրի նկատմամբ հստակ դիրքորոշում ձևավորելու նպատակով անհրաժեշտ է ծրագրի ներկայացում և քննարկումներ կազմակերպել ինչպես մարզպետարանում, այնպես էլ այն համայնքի բնակչության հետ, որի վարչական տարածքում ենթադրվում է  ծրագրի իրականացումը։ 
	Մասամբ է ընդունվել։ 
Անհրաժեշտ է նշել, որ այս փուլում նախատեսվում է Կառավարության կողմից հաստատել ներդրումային նախագիծը, որը ներկայացնում է հիմնական ծրագրի հայեցակարգային մոտեցումները, և հետագայում օրենքով սահմանված կարգով իրականացվելու են անհրաժեշտ բոլոր քննարկումները և հանրային լսումները։

	 2.   Հստակեցնել Ծրագրի իրականացման տեղանքի քարտեզը, որտեղ պետք է նշված լինեն ինչպես պետական կամ համայնքային սեփականություն հանդիսացող հողատարածքները, այնպես էլ մասնավոր սեփականություն հանդիսացող հողակտորները։
	Ընդունվել է։

	3. Ծրագրի 7-րդ և 8-րդ կետերում նշված՝ 570 հա տարածքի տրամադրման և 1500 հա հողամասերի վարձակալության (ցանկացած պահի և ցանկացած տարածքի գնելու իրավունքով) ձևակերպումները ունեն հստակեցման կարիք (տրամադրման, սահմանների, սեփականության ձևի մասով)։
	Ընդունվել է։

	4. Ծրագրի 9-րդ կետում նշված, հանրային գերակա շահ ճանաչված հատվածի հողերի օգտագործման կարգի հետ կապված, ըստ ՀՀ հողային օրենսգրքի 104-րդ հոդվածի՝ հանրության գերակա շահերի ապահովման նպատակով հողամասի սեփականության օտարումն իրականացվում է օրենքով սահմանված բացառիկ դեպքերում և կարգով` միայն նախնական և համարժեք փոխհատուցմամբ:
	Մասամբ է ընդունվել։

Նախագծով նախատեսված բոլոր գործողությունները, այդ թվում՝ հանրության գերակա շահերի ապահովման նպատակով հողամասի սեփականության օտարումը, իրականացվելու են օրենսդրությամբ սահմանված կարգով։

	4. ՀՀ տարածքային կառավարման և ենթակառուցվածքների նախարարություն
	19.03.2021 թ.

	
	N ՍՊ/15/6555-2021

	1.  1.   Նախագծի 1-ին կետով առաջարկվում է՝ հավանության տալ «Մայլեռ Մաունթայն Ռեզորթ» փակ բաժնետիրական ընկերության (այսուհետ՝ Ընկերություն) կողմից ներկայացված՝ Արագածոտնի մարզի Ապարան համայնքի տարածքում 2070 հեկտար ընդհանուր մակերեսով հողամասում իրականացվելիք ներդրումային ծրագրին (այսուհետ՝ Ծրագիր)՝ համաձայն հավելվածի։ Հարկ ենք համարում նշել, որ հավելվածով ներկայացված Ծրագիրը բոլորովին չի համապատասխանում ներդրումային ծրագրերին առաջադրվող պահանջներին՝ ոչ բովանդակային հագեցվածության, ոչ էլ կառուցվածքի առումով։ Ըստ էության հավելվածով ներկայացված փաստաթուղթն ընդամենը արտացոլում է Ընկերության մտադրությունները և ցանկությունները, և բավականին լուրջ ակնկալիքները կառավարությունից։ Այս համատեքստում առաջարկում ենք հիմնովին վերանայել Ծրագիրը և այն  համապատասխանեցնել ներդրումային ծրագրերին առաջադրվող պահանջներին՝ առավել ևս, եթե խոսքը գնում է նման մասշտաբային գաղափարի և շուրջ 30 մլրդ․ դրամ ներդրումների   մասին։  
	Մասամբ է ընդունվել։ 
Ըստ էության՝ ընկերության կողմից ներկայացված գործարար ծրագրում ամրագրվել է իրենց կողմից իրականացվելիք ներդրումային ծրագրի մասով անհրաժեշտ տեղեկատվությունը։
Այնուամենայնիվ, կոնկրետ առաջարկների և/կամ հարցադրումների ներկայացման դեպքում կարող է քննարկվել ընկերության կողմից ներկայացված գործարար ծրագրում փոփոխություններ անելու հնարավորությունը։

	2. Նախագծի 2-րդ կետով՝ «Ծրագրով նախատեսված հողատարածքների նկատմամբ հանրության գերակա շահ ճանաչելու և նպատակային նշանակության փոփոխման՝ օրենսդրությամբ սահմանված գործընթացի» վերաբերյալ նշենք, որ հողատարածքների նկատմամբ հանրության գերակա շահ ճանաչելու  գործընթացը կարգավորվում է համաձայն 12.12.2006թ. «Հանրության գերակա շահերի ապահովման նպատակով սեփականության» ՀՕ-185-Ն օրենքի դրույթների, մասնավորապես՝ 4-րդ հոդվածի 1-ին մասի հանրության գերակա շահի ճանաչման սկզբունքների բավարարման և  7-րդ հոդվածի  պայմաններին համապատասխան՝ Կառավարության որոշման համապատասխան որոշման նախագծի մշակման դեպքում:  
Հաշվի առնելով նշված օրենքի 4-րդ հոդվածի 1-ին մասի բ) ենթակետի՝ «հանրության գերակա շահի արդյունավետ իրագործումը չի կարող ապահովվել առանց տվյալ սեփականության օտարման», իսկ  Ծրագրով պահանջվող 2070 հա հողամասում կարող են ընդգրկված լինեն հողեր,  որոնք համաձայն ՀՀ հողային օրենսգրքի 60-րդ հոդվածի չեն կարող սեփականության իրավունքով  փոխանցվել քաղաքացիներին և իրավաբանական անձանց։  

1. Բացի այդ հանրային գերակա շահ ճանաչելու գործընթացի նախաձեռնումը պետք է լինի հնարավորինս հիմնավորված և կշռադատված՝ հետագայում բոլոր հնարավոր շահարկումներից զերծ մնալու համար, իսկ հավելվածով առաջարկված Ծրագրի պարագայում դա առնվազն իրատեսական չէ։
	Մասամբ է ընդունվել։ 
Սույն նախագծի ընդունումից հետո հաջորդ փուլում իրականացվելիք բոլոր գործողությունները, այդ թվում՝ ծրագրով նախատեսված հողատարածքների նկատմամբ հանրության գերակա շահ ճանաչելու և նպատակային նշանակության փոփոխման՝ օրենսդրությամբ սահմանված գործընթացներն իրականացվելու են բացառապես առկա օրենսդրության շրջանակներում։

	3․ Հարկ ենք համարում նշել, որ Նախագծով ներկայացվող Ծրագիրը նախատեսվում է իրականացնել այն տարածքներում, որոնք չի բացառվում որ կարող են համընկնել ՀՀ կառավարության՝ ի դեմս ՀՀ տարածքային կառավարման և ենթակառուցվածքների նախարարի, ՀՀ էկոնոմիկայի նախարարի  և «Ռուցոգ-ինվեստ» ներդրումային-շինարարական հոլդինգի կազմում ընգրկված «Ռիդ» ՍՊ ընկերության տնօրենի միջև 25.03.2020թ. կնքված համագործակցության հուշագրի շրջանակներում իրականացվող՝ ՀՀ Արագածոտնի մարզի Ապարան համայնքի Արագած և Վարդենուտ բնակավայրերում «Արագածի լեռնագոգային բնակավայրերի զարգացումը՝ օրգանական գյուղատնտեսության և տուրիզմի կլաստերների զարգացման և նոր  ու որակյալ ծառայությունների մատուցման միջոցով» ներդրումային ծրագրի իրականացման տարածքների հետ։ Նշենք նաև, որ  2020թ․ մայիսի  15-ին կողմերի միջև կնքվել է «Համատեղ գործողությունների ծրագիր», որով հստակ սահմանվել են կողմերի պարտավորությունները և քայլերը՝ ուղղված նշյալ ծրագրի իրականացմանը։ «Համատեղ գործողությունների ծրագրով» սահմանված աշխատանքներն ընթացքի մեջ են և դրանց հետ կապված հապաղումները պայմանավորված են եղել բացառապես ՀՀ-ում հայտարարված արտակարգ և ռազմական դրություններով։ Ավելորդ չենք համարում նշել, որ «Համատեղ գործողությունների ծրագրի» 2-րդ կետով  սահմանված է, որ «հաշվի առնելով ՀՀ-ում  հայտարարված արտակարգ դրությունն ու համապատասխան սահմանափակումները, գործողությունների ժամկետները կարող են էականորեն տարբերվել նախանշված ժամկետներից»։

2. «Մայլեռ Մաունթայն Ռեզորթ» ՓԲԸ կողմից ներկայացված և «Ռուցոգ-ինվեստ» ներդրումային-շինարարական հոլդինգի կազմում ընգրկված «Ռիդ» ՍՊԸ կողմից իրագործվող ծրագրերի իրականացման տարածքների համադրումից խուսափելու նպատակով՝  առաջարկում ենք տարածքների  հատկորոշման հարցերը նախապես  քննարկել ՀՀ Արագածոտնի մարզպետարանի և համապատասխան համայնքների ղեկավարների հետ, հաշվի առնելով այն, որ վերը նշված ստորագրված համագործակցության հուշագրով և դրա մաս կազմող  «Համատեղ գործողությունների ծրագրով» կողմերն ի դեմս ՀՀ էկոնոմիկայի նախարարության և ՀՀ տարածքային կառավարման և ենթակառուցվածքների նախարարության արդեն իսկ ստանձնել են որոշակի պարտավորություններ։
	Մասամբ է ընդունվել։ 
Սուն նախագծով հավանության արժանացող ծրագրով նախատեսված տարածքները չեն համընկնում ՀՀ կառավարության՝ ի դեմս ՀՀ տարածքային կառավարման և ենթակառուցվածքների նախարարի, ՀՀ էկոնոմիկայի նախարարի  և «Ռուցոգ-ինվեստ» ներդրումային-շինարարական հոլդինգի կազմում ընգրկված «Ռիդ» ՍՊ ընկերության տնօրենի միջև 25.03.2020թ. կնքված համագործակցության հուշագրի շրջանակներում իրականացվող՝ ՀՀ Արագածոտնի մարզի Ապարան համայնքի Արագած և Վարդենուտ բնակավայրերում «Արագածի լեռնագոգային բնակավայրերի զարգացումը՝ օրգանական գյուղատնտեսության և տուրիզմի կլաստերների զարգացման և նոր  ու որակյալ ծառայությունների մատուցման միջոցով» ներդրումային ծրագրի իրականացման տարածքների հետ։
Միաժամանակ, սույն նախագիծը ներկայացվել է նաև Արագածոտնի մարզպետարան, որտեղից ի պատասխան որևէ նկատառում վերոնշյալի մասով չի ներկայացվել։

	5. Ֆինանսների նախարարություն
	24.03.2021 թ.

	
	N 01/8-4/4302-2021

	1. Ծրագրով նախատեսվում է իրականացնել շուրջ 15 միլիարդ ՀՀ դրամի ներդրում (ինչպես նաև ևս 15 միլիարդ ՀՀ դրամի ներդրում այլ ներդրողների կողմից), լեռնային համալիրի կառուցման ընթացքում ներգրավված կլինեն շինարարության ոլորտի շուրջ 250 աշխատողներ, իսկ Ծրագիրը իրականացնելուց հետո կստեղծվի շուրջ 1500 հիմնական աշխատատեղ, որին ի պատասխան ակնկալվում է մի շարք ուղղություններով պետական աջակցության տրամադրում, այդ թվում՝  

Նախատեսվում է գործունեության տարածքին տրամադրել ազատ տնտե​սա​​​կան գոտու կարգավիճակ, ինչի կապակցությամբ հայտնում ենք, որ «Ազատ տնտե​սական գոտիների մասին» ՀՀ օրենքի համաձայն՝ ազատ տնտեսական գոտին ստեղծ​​վում է ՀՀ կառավարության որոշմամբ՝ նույն օրենքով սահմանված մի շարք պահանջ​​​ների և պայմանների պահպանման դեպքում, իսկ ազատ տնտեսական գոտու կազ​մա​կերպչի ու շահագործողների նկատմամբ կիրառելի են գործող օրենսդրությամբ սահ​ման​ված հարկային ու մաքսային արտոնությունները:
	Մասամբ է ընդունվել։ 
Սույն նախագծի ընդունումից հետո հաջորդ փուլում իրականացվելիք բոլոր գործողությունները, այդ թվում՝ ծրագրով նախատեսված գործունեության տարածքին ազատ տնտե​սա​​​կան գոտու կարգավիճակի տրամադրման գործընթացներն իրականացվելու են բացառապես առկա օրենսդրության շրջանակներում։


	2. Նախատեսվում է խաղատան լիցենզիաների տրամադրում՝ Ջերմուկ քաղաքի համար սահմանված սակագնով, ինչի կապակցությամբ հայտնում ենք, որ ՀՀ-ում շահումով խաղերի կամ խաղատների կազմակերպման գործունեության հետ կապված հարաբերությունները կարգավորվում են ՀՀ Քաղաքացիական օրենսգրքով, Շահումով խաղերի, ինտերնետ շահումով խաղերի և խաղատների մասին և Լիցենզավորման մասին ՀՀ օրենքներով:


Համաձայն «Շահումով խաղերի, ինտերնետ շահումով խաղերի և խաղատների մասին» ՀՀ օրենքի (այսուհետ՝ Օրենք)  6-րդ հոդվածի 3-րդ մասի 2-րդ պարբերության՝ «2014 թվականի հունվարի 1-ից հետո` 


ա) խաղատուն և (կամ) շահումով մեքենայացված խաղ և (կամ) անմիջականորեն (խաղասրահի միջոցով) ինտերնետ շահումով խաղ կարող է կազմակերպվել Կոտայքի մարզի Ծաղկաձոր համայնքի վարչական սահմաններում, Վայոց ձորի մարզի Ջերմուկ համայնքի վարչական սահմաններում, Գեղարքունիքի մարզի Սևան համայնքի վարչական սահմաններում, Սյունիքի մարզի Մեղրի համայնքի վարչական սահմաններում` կրթական և պատմամշակութային օջախներից, պետական և տեղական ինքնակառավարման մարմինների վարչական շենքերից, հիվանդանոցներից ՀՀ կառավարության սահմանած հեռավորությամբ և չափանիշներին համապատասխան տարածքներում.


բ) խաղատուն և (կամ) շահումով մեքենայացված խաղ և (կամ) անմիջականորեն (խաղասրահի միջոցով) ինտերնետ շահումով խաղ կարող է կազմակերպվել Երևանի «Զվարթնոց» օդանավակայանի տարածքում.


գ) խաղատուն և (կամ) շահումով մեքենայացված խաղ և (կամ) անմիջականորեն (խաղասրահի միջոցով) ինտերնետ շահումով խաղ կարող է կազմակերպվել (լիցենզավորվել) ՀՀ կառավարության կողմից հավանության արժանացած 40 միլիարդ դրամից ավելի ներդրումային ծրագրի շրջանակում այդ ներդրումը մեկ վայրում կատարված լինելու դեպքում՝ ՀՀ կառավարության սահմանած վայրերում և չափանիշներին համապատասխան:


Ընդ որում, սույն կետով սահմանված մեկ ներդրումային ծրագրի շրջանակներում միայն ներդրման վայրում կարող է կազմակերպվել (լիցենզավորվել) մեկ խաղատուն և (կամ) շահումով մեքենայացված խաղ և (կամ) անմիջականորեն (խաղասրահի միջոցով) ինտերնետ շահումով խաղ ինչպես միանձնյա ներդրողի, այնպես էլ համատեղ ներդրում կատարողներից մեկի կողմից՝ մյուս համաներդրողների գրավոր համաձայնության դեպքում:


Համաձայն «Պետական տուրքի մասին» Հայաստանի Հանրապետության օրենքի 19-րդ հոդվածի 14-րդ կետի 14.2.3 ենթակետի՝ խաղատների, շահումով խաղերի կազմակերպման համար տարեկան պետական տուրքը կազմում է  Ջերմուկ քաղաքում` տարեկան բազային տուրքի 100000-ապատիկի չափով (բազային տուրքի չափը սահմանվում է 1000 ՀՀ դրամ), իսկ 19-րդ հոդվածի 14-րդ կետի 14.2.5 ենթակետով՝ խաղատների, շահումով խաղերի կազմակերպման համար տարեկան պետական տուրքը կազմում է մեկ այլ վայրում՝ տարեկան բազային տուրքի  5500000-ապատիկի չափով:


Հաշվի առնելով, որ Ծրագրում նշված խաղատները նախատեսվում է կազմակերպել Արագածոտնի մարզում, ապա Օրենքի 6-րդ հոդվածի 3-րդ մասի 2-րդ գ ենթակետի համաձայն մեկ այլ վայրում՝ խաղատների, շահումով խաղերի կազմակերպման գործունեություն կարող է կազմակերպվել (լիցենզավորվել) ՀՀ կառավարության կողմից հավանության արժանացած 40 միլիարդ դրամից ավելի ներդրումային ծրագրի շրջանակում այդ ներդրումը մեկ վայրում կատարված լինելու դեպքում՝ Հայաստանի Հանրապետության կառավարության սահմանած վայրերում և չափանիշներին համապատասխան և տարեկան պետական տուրքը կկազմի 5,500,000,000 ՀՀ դրամ: Ընդ որում՝ Օրենքով սահմանված մեկ ներդրումային ծրագրի շրջանակներում միայն ներդրման վայրում կարող է կազմակերպվել (լիցենզավորվել) մեկ խաղատուն և (կամ) շահումով մեքենայացված խաղ և (կամ) անմիջականորեն (խաղասրահի միջոցով) ինտերնետ շահումով խաղ ինչպես միանձնյա ներդրողի, այնպես էլ համատեղ ներդրում կատարողներից մեկի կողմից՝ մյուս համաներդրողների գրավոր համաձայնության դեպքում։  


Այսինքն, առաջարկությունից ենթադրվում է, որ ՀՀ կառավարությունը պետք է հրաժարվի խաղային բնագավառում արդեն իսկ որդեգրած և շարունակաբար իրականացվող քաղաքականությունից: Այն է՝ նախ գործունեությունը պետք է իրականացնել օրենքով նախատեսված 4 վայրերում, ինչը նաև օրենսդրական շարունակական փոփոխությունների արդյունքում աստիճանաբար իրականացվելու է նաև շահումով խաղերի և վիճակախաղերի դեպքում, և երկրորդ մասնավորի սեփական նախընտրությամբ այլ վայրերում գործունեության գրավչությունը նվազեցնելու համար նախատեսվել է բարձր պետական տուրք և 40 մլրդ դրամ ներդրումների պահանջ: 


Ելնելով վերոշարադրյալից՝ հայտնում ենք, որ գրությամբ ներկայացված առաջարկությունը չի համապատասխանում նշված բնագավառի քաղաքականությանը։ Ավելին՝ այն հակասում է ոլորտի քաղաքականության տրամաբանությունը, հետևաբար նման աջակցության տրամադրումը համարում ենք ոչ նպատակահարմար:
	Մասամբ է ընդունվել։
Ներկայացված ներդրումային ծրագրով նախատեսված՝ խաղատան լիցենզիաների տրամադրումը՝ Ջերմուկ քաղաքի համար սահմանված սակագնով, նախատեսում է օրենսդրական նախաձեռնության իրականացում, ինչի արդյունքում, կարծում ենք, «Շահումով խաղերի, ինտերնետ շահումով խաղերի և խաղատների մասին» ՀՀ օրենքի տրամաբանության շրջանակում կարող է ամրագրվել դրույթ, որ խաղատուն և (կամ) շահումով մեքենայացված խաղ և (կամ) անմիջականորեն (խաղասրահի միջոցով) ինտերնետ շահումով խաղ կարող է կազմակերպվել լեռնային կամ այլ հանգստյան գոտիներում, ինչպիսին է, օրինակ, Կոտայքի մարզի Ծաղկաձոր համայնքի վարչական սահմաններում գործող համապատասխան խաղատունը։
Վերոնշյալը, կարծում ենք, չի հակասում ՀՀ կառավարության կողմից խաղային բնագավառում արդեն իսկ որդեգրած և շարունակաբար իրականացվող քաղաքականությանը։
Վերոնշյալ օրենսդրական նախաձեռնության իրականացման ապահովման գործընթացի մասով նախագծում կատարվել է համապատասխան լրացում։ 


	        3. Նախատեսվում է Ծրագրի իրականացման շրջանակներում տարածքի նկատմամբ հանրային շահի ճանաչում, սակայն պարզ չէ, թե ով է հանդիսանալու բացառիկ` գերակա հանրային շահ ճանաչվող տարածքների ձեռքբերող` Հայաստանի Հանրապետությունը, թե՞ ներդրող կազմակերպությունը: Եթե ձեռքբերողը հանդիսանալու է Հայաստանի Հանրապետությունը, ապա այն պետության համար կարող է առաջացնել լրացուցիչ ֆինանսական պարտավորություն։ 

Միաժամանակ, հարկե է նշել, Ծրագրի իրականացումը պետություն-մասնավոր գործընկերության (ՊՄԳ) ձևաչափով իրականացնելու դեպքում` ՊՄԳ ծրագրի նախագիծը համաձայն «Պետություն-մասնավոր գործընկերության մասին» ՀՀ օրենքի 10-րդ հոդվածի 3-րդ կետի պետք է պարունակի նշված օրենքի 4-րդ հոդվածի 1-ին մասով նախատեսված չափանիշների համապատասխանության հիմնավորումը։


ՊՄԳ օրենքի 11-րդ հոդվածի համաձայն ՊՄԳ ծրագրի նախագիծը պետք է ենթարկվի վերլուծության՝ համաձայն ՀՀ կառավարության 06.11.2020թ. N 1785-Լ որոշմամբ սահմանված մեթոդաբանության, որի 10-րդ և 15-րդ կետերում ամրագրված է այն նվազագույն տեղեկատվությունը, որն անհրաժեշտ է ՊՄԳ օրենքով սահմանված վերլուծությունն իրականացնելու համար։  


Բացի այդ, ՊՄԳ օրենքի 12-րդ հոդվածի համաձայն Կառավարությունն ընդունում է ՊՄԳ ծրագրի իրականացման վերաբերյալ որոշում՝ ՊՄԳ ծրագրի նախագծի հիման վրա, ընդ որում այդ որոշմամբ հաստատվում է նաև ՊՄԳ պայմանագրի նախագիծը՝ ՊՄԳ օրենքի 16-րդ հոդվածի պահանջներին համապատասխան:


Հետևաբար, Ծրագրին նպատակահարմար է անդրադառնալ ավարտուն տեսքի բերված ՊՄԳ ծրագրի նախագծի առկայության պարագայում:
	Մասամբ է ընդունվել։ 
Ծրագրի իրականացման շրջանակներում նախատեսված տարածքի նկատմամբ հանրության գերակա շահի ճանաչման գործընթացում, բացառիկ` գերակա հանրային շահ ճանաչվող տարածքների ձեռքբերող հանդիսանալու է ներդրող կազմակերպությունը (ինչի մասով վերջինիս կողմից լրացում է կատարվել ներկայացված ծրագրում), հետևաբար պետության համար լրացուցիչ ֆինանսական պարտավորությունների առաջացման ռիսկը բացակայում է։
Ինչ վերաբերում է Ծրագրին ավարտուն տեսքի բերված ՊՄԳ ծրագրի նախագծի առկայության պարագայում անդրադառնալու նպատակահարմարությանը, հայտնում ենք, որ ներկայացված ներդրումային ծրագրով ՊՄԳ ձևաչափով գործողությունների իրականացումը բացակայում է, քանի որ ընկերությունը, ինպես նշվել է ներկայացված ծրագրում, նախատեսում է ներդրումային ծրագիրն իրականացնել նշված հողատարածքներում սեփական միջոցների հաշվին։ Հետագայում, ծրագիրն իրականացնելու ընթացքում ենթակառուցվածքների զարգացումը միգուցե կարող է առաջացնել ՊՄԳ ձևաչափով դիտարկելու անհրաժեշտություն, ինչը լրացուցիչ կդիտարկվի ծրագրի իրականացման հետագա փուլերում։

	6. Շրջակա միջավայրի նախարարություն
	26.03.2021 թ.

	
	N 1/01.8/4357-2021

	1. Նախագծի 4-րդ կետով սահմանվող անտառահատման իրականացման (փոխարենը մի քանի անգամ ավելի ծավալով անտառատնկման իրականացում) կառուցակարգի մշակմանն ու ներկայացմանը վերաբերող հանձնարարականը վերանայման անհրաժեշտություն ունի՝ ելնելով այն հանգամանքից, որ Նախագծի 1-ին կետով հավանության արժանացող «Մայլեռ Մաունթայն Ռեզորթ» ՓԲԸ կողմից ներկայացված՝ Արագածոտնի մարզի Ապարան համայնքի տարածքում 2070 հեկտար ընդհանուր մակերեսով հողամասում իրականացվելիք ներդրումային ծրագիրն իր մեջ չի պարունակում տեղեկատվություն ծրագրի շրջանակներում Արագածոտնի մարզի Ապարան համայնքի տարածքում հետաքրքրություն ներկայացնող հողային տարածքների՝ ըստ նպատակային նշանակության փոփոխության վերաբերյալ տվյալների (այդ թվում` անտառային հողերի մասով), անտառհատման ծավալների վերաբերյալ, ինչպես նաև ժամանակացույցը և քարտեզագրական տվյալները։
	Մասամբ է ընդունվել։ 
Նախագծի 4-րդ կետով ամրագրված դրույթը ենթադրում է, որ անհրաժեշտ բոլոր տեղեկատվությունը, այդ թվում՝ անտառհատման ծավալների վերաբերյալ տվյալներ, ժամանակացույց, քարտեզագրական տվյալներ, նշվելու է այդ կետով նախատեսված կառուցակարգում՝ գործընթացն արդյունավետ կերպով իրականացնելու նպատակով։
 

	2. Միաժամանակ հարկ է նշել, որ Նախագծով հաստատվող ներդրումային ծրագիրը, համաձայն «Շրջակա միջավայրի վրա ազդեցության գնահատման և փորձաքննության մասին» օրենքի 14-րդ հոդվածի 8-րդ մասի (Փորձաքննության ենթակա են նաև սույն հոդվածի 3-րդ մասում չթվարկված բոլոր նախատեսվող գործունեությունները, որոնք իրականացվելու են բնության հատուկ պահպանվող և անտառային տարածքներում, պատմամշակութային հուշարձանների սահմաններում, ընդհանուր օգտագործման կանաչ տարածքներում), ենթակա է շրջակա միջավայրի վրա ազդեցության գնահատման և փորձաքննության:
	Մասամբ է ընդունվել։ 
Սույն նախագծի ընդունումից հետո հաջորդ փուլում իրականացվելիք բոլոր գործողություններն իրականացվելու են առկա օրենսդրության դրույթներին համապատասխան։


	7. Պետական եկամուտների կոմիտե
	29.03.2021 թ.

	
	N 01/3-4/17321-2021

	Որոշման նախագծի հավելվածի «Նախատեսվող ներդրումներ» բաժնի 4-րդ կետով նախատեսվում է ներդրումային ծրագիր իրականացնելու նպատակով ՀՀ Արագածոտնի մարզի Ապարան համայնքի տարածքում 2070 հեկտար ընդհանուր մակերեսով տարածքին տրամադրել ազատ տնտեսական գոտու կարգավիճակ, ինչի վերաբերյալ հարկ ենք համարում նշել հետևյալը։
Եվրասիական տնտեսական միության մաքսային օրենսգրքի 455-րդ հոդվածի 3-րդ կետիհամաձայն՝ օրենսգրքի 455-րդ հոդվածի 1-ին կետում նշված ԱՏԳ տարածքներում «Ազատ մաքսային գոտի» մաքսային ընթացակարգով ձևակերպված ապրանքների և (կամ) «Ազատ մաքսային գոտի» մաքսային ընթացակարգով ձևակերպված ապրանքների օգտագործմամբ պատրաստված (ստացված) ապրանքների նկատմամբ, այլ գործողությունների հետ մեկտեղ՝ թույլատրվում է օրենսգրքի 205-րդ հոդվածի 1-ին կետի 4-րդ ենթակետում նշված՝ «Ազատ մաքսային գոտի» մաքսային ընթացակարգով ձևակերպված ապրանքների վերամշակման գործողությունների իրականացման ժա​մա​նակ ապրանքների ծախսում (սպառում) չհանդիսացող սպառումը՝ այն անդամ պետության օրենսդրությամբ սահմանվող դեպքերում, որի տարածքում է ստեղծվել ԱՏԳ-ն: Նույն կետին համապատասխան ապրանքների սպառման դեպքում «Ազատ մաքսային գոտի» մաքսային ընթացակարգի գործողությունն ավարտելու կարգը սահմանվում է այն անդամ պետության օրենսդրությամբ, որի տարածքում ստեղծվել է ԱՏԳ-ն:

Օրենսգրքի 455-րդ հոդվածի 1-ին կետի համաձայն՝ նշված առանձնահատկությունը կարող է կիրառվել Հայաստանի Հանրապետության օրենսդրությամբ սահմանվող՝ Հայաստանի Հանրապետությունում մեկ ԱՏԳ-ի համար, որի սահմաններն ամբողջությամբ կամ մասամբ համընկնում են Միության մաքսային սահմանի հատվածների հետ: 

Միաժամանակ, ՀՀ կառավարության 2017 թվականի դեկտեմբերի 7-ի թիվ 1595-Ա որոշմամբ Հայաստանի Հանրապետության Սյունիքի մարզի Մեղրի համայնքում ստեղծվել է ազատ տնտեսական գոտի, որի գործառնական տեսակը սահմանված է արտադ​րաարդյունաբերական և լոգիստիկ՝ գյուղատնտեսության, մշակող արդյունաբերության, էլեկտրականության մատակարարման, առևտրի, փոխադրումների և պահեստային տնտեսության, մասնագիտական և տեխնիկական գործունեության, մշակույթի, զբո​սաշրջության, զվարճությունների և հանգստի ոլորտներում: 

Օրենսգրքի 201-րդ հոդվածի 1-ին կետի համաձայն՝ «Ազատ մաքսային գոտի» մաքսային ընթացակարգն օտարերկրյա ապրանքների և Միության ապրանքների նկատ​մամբ կիրառվող մաքսային ընթացակարգ է, որի համաձայն՝ այդպիսի ապրանքները տեղավորվում և օգտագործվում են ԱՏԳ տարածքի կամ դրա մի մասի սահմաններում` առանց մաքսատուրքերի, հարկերի, հատուկ, հակագնագցման, փոխհատուցման տուրքերի վճարման՝ այդպիսի մաքսային ընթացակարգով ապրանքների ձևակերպման և այդպիսի մաքսային ընթացակարգին համապատասխան դրանց օգտագործման պայմանների կատարմամբ:

Նույն հոդվածի 2-րդ կետի համաձայն՝ «Ազատ մաքսային գոտի» մաքսային ընթացակարգով ձևակերպվում են այն ապրանքները, որոնք նախատեսված են ԱՏԳ տարած​քում ԱՏԳ ռեզիդենտների (մասնակիցների, սուբյեկտների) կողմից տեղավորման և (կամ) օգտագործման համար ԱՏԳ ռեզիդենտների (մասնակիցների, սուբյեկտների) կողմից ձեռնարկատիրական և այլ գործունեության իրականացման նպատակով՝ «ԱՏԳ տարածքում գործունեության իրականացման (վարման) մասին» համաձայնագրին (պայմանագրին) («ԱՏԳ-ում գործունեության պայմանների մասին» պայմանագրին, ներդրումային հայտարարագրին, ձեռնարկատիրական ծրագրին) համապատասխան:

Օրենսգրքի 203-րդ հոդվածի 1-ին մասի համաձայն՝ ԱՏԳ տարածքը համարվում է մաքսային հսկողության գոտի: Միության անդամ պետության օրենսդրությամբ կարող է սահմանվել, որ այդպիսի անդամ պետության տարածքում ստեղծված առանձին ԱՏԳ-ների տարածքները մաքսային հսկողության գոտիներ չեն համարվում:

Օրենսգրքի 205-րդ հոդվածի 1-ին մասի 4-րդ և 5-րդ կետերի համաձայն՝ «Ազատ մաքսային գոտի» մաքսային ընթացակարգով ձևակերպված ապրանքների և (կամ) «Ազատ մաքսային գոտի» մաքսային ընթացակարգով ձևակերպված ապրանքներից պատրաստված (ստացված) ապրանքների նկատմամբ ԱՏԳ տարածքում թույլատրվում է ցանկացած գործառնության իրականացում, այդ թվում՝ ապրանքների վերամշակման (մշակման), ապրանքների պատրաստման (այդ թվում՝ հավաքման, կազմատման, մոնտաժման, հարմարեցման), ապրանքների վերանորոգման կամ տեխնիկական սպասարկման գործառնությունները, այդ թվում՝ այնպիսիք, որոնց իրականացման ժամանակ «ազատ մաքսային գոտի» մաքսային ընթացակարգով ձևակերպված օտարերկրյա ապրանքները մասնակցում կամ օժանդակում են ապրանքների պատրաստ​մանը (ստացմանը), նույնիսկ եթե ապրանքների պատրաստման (ստացման) ընթացքում այդպիսի օտարերկրյա ապրանքներն ամբողջությամբ կամ մասամբ ծախսվում են (օգտագործվում են) և (կամ) չեն պարունակվում «Ազատ մաքսային գոտի» մաքսային ընթացակարգով ձևակերպված ապրանքներից պատրաստված (ստացված) ապրանք​ներում, ինչպես նաև «Ազատ մաքսային գոտի» մաքսային ընթացակարգով ձևակերպված ապրանքների վերամշակման գործողություններ իրականացնելիս ապրանքների ծախսում (սպառում) չհանդիսացող՝ ապրանքների սպառումը՝ Հանձնաժողովի կողմից սահմանվող դեպքերում:

Հայտնում ենք նաև, որ քննարկվող ներդրումային ծրագրով նախատեսված տարածքին ԱՏԳ կարգավիճակի տրամադրումը մաքսային հսկողության իրականացման առումով պարունակում է ռիսկեր, և այդպիսի հսկողության արդյունավետ իրականացման նպատակով անհրաժեշտ են լինելու ներդրումներ:  

Վերոգրյալից բացի՝ «Ազատ տնտեսական գոտիների մասին» ՀՀ օրենքի 6-րդ հոդվածի համաձայն՝ ազատ տնտեսական գոտուն ներկայացվող պահանջների շրջա​նակը, ի թիվս այլոց, ներառում է նաև ՀՀ կառավարության հաստատած սահմանագծին ներկայացվող տեխնիկական պահանջներին համապատասխան սահմանով սահմա​նա​զատ​վածություն, ինչը տվյալ դեպքում նույնպես դժվար իրագործելի է:

Հաշվի առնելով վերոգրյալը՝ հայտնում ենք, որ, մեր կարծիքով, «Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին հավանություն տալու մասին» ՀՀ կառավարության որոշման նախագծի 1-ին մասում հավանության կարող է արժանանալ գործարար ծրագիրը՝ բացառությամբ տարածքին ԱՏԳ կարգավիճակ տրամադրելու հատվածի, կամ, օգտվելով օրենսգրքի 203-րդ հոդվածով նախատեսված՝ անդամ պետության տարածքում ստեղծված առանձին ԱՏԳ-ների տարածքները մաքսային հսկողության գոտիներ չհամարելու մասին անդամ պետության օրենսդրությանը վերապահված լիազորությունից և խնդրո առարկա ԱՏԳ-ն չսահմանել «Ազատ մաքսային գոտի» մաքսային ընթացակարգի կիրառման տարածք:
	Մասամբ է ընդունվել։ 
Սույն նախագծի ընդունումից հետո հաջորդ փուլում իրականացվելիք բոլոր գործողությունները, այդ թվում՝ ծրագրով նախատեսված գործունեության տարածքին ազատ տնտե​սա​​​կան գոտու կարգավիճակի տրամադրման գործընթացներն իրականացվելու են բացառապես առկա օրենսդրության շրջանակներում։
 

	8. Արդարադատության նախարարություն

	30.04.2021 թ.

	
	N 01/27.1/10838-2021

	«Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին հավանություն տալու մասին» ՀՀ կառավարության որոշման նախագծի
3-րդ և 4-րդ կետերում անհրաժեշտ է հստակեցնել, թե մեկամսյա ժամկետի սկիզբը որ օրվանից է սկսվելու հաշվարկվել:
	Ընդունվել է։

	9. Քաղաքաշինության կոմիտե

	18.05.2021 թ.

	
	N 01/11.3/4024-2021

	«Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին հավանություն տալու մասին» ՀՀ կառավարության որոշման նախագծի վերաբերյալ հայտնում եմ, որ  ՀՀ քաղաքաշինության կոմիտեն առաջարկություններ և դիտողություններ չունի:
	Ընդունվել է։

	10. Վարչապետի աշխատակազմ
(ֆինանսատնտեսագիտական վարչություն)
	25.05.2021 թ.

	
	N 02/16.6/17092-2021

	«Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին (այսուհետ՝ Ծրագիր) հավանություն տալու մասին» ՀՀ կառավարության որոշման նախագծում (այսուհետ՝ Նախագիծ) և Նախագծով հաստատվող հավելվածում առկա են մի շարք խնդրահարույց կետեր: Մասնավորապես՝
1.
Նախագծի 2-րդ կետով նախատեսվում է Ծրագրով սահմանված հողատարածքների նկատմամբ հանրության գերակա շահի ճանաչում և նպատակային նշանակության փոփոխման՝ օրենսդրությամբ սահմանված գործընթացի իրականացում: Նշված գործընթացը կարգավորվում է 12.12.2006թ. «Հանրության գերակա շահերի ապահովման նպատակով սեփականության» ՀՕ-185-Ն օրենքի դրույթներին համապատասխան՝ մի շարք սկզբունքների և պայմանների բավարարման դեպքում և ՀՀ հողային օրենսգրքին համապատասխան՝ հանրության գերակա շահերի ապահովման նպատակով հողամասի սեփականության օտարումն իրականացվում է օրենքով սահմանված բացառիկ դեպքերում և կարգով` միայն նախնական և համարժեք փոխհատուցմամբ, և հաշվի առնելով, որ նախատեսվում է բավականին մեծ մակերեսով (ՀՀ Արագածոտնի մարզի Ապարան համայնքի տարածքում 2070 հեկտար ընդհանուր մակերեսով) հողամասի նկատմամբ գերակա շահի ճանաչում, հետևաբար, առաջարկում ենք ևս մեկ անգամ քննարկել նշված գործընթացքի իրականացման հիմնավորվածությունն ու նպատակահարմարությունը՝ ելնելով նաև արդեն իսկ իրականացման ընթացքում գտնվող նմանօրինակ այլ ծրագրերի նշված տարածքի համադրման ռիսկից (Արագածոտնի մարզպետարանի կողմից ներկայացված դիրքորոշման մեջ անդրադարձ չկա այս խնդրին, սակայն վերջիններս նշել են, Ծրագրի նկատմամբ հստակ դիրքորոշում ձևավորելու նպատակով անհրաժեշտ է ծրագրի ներկայացում և քննարկումներ կազմակերպել ինչպես մարզպետարանում, այնպես էլ այն համայնքի բնակչության հետ, որի վարչական տարածքում ենթադրվում է  ծրագրի իրականացումը):
	Ընդունվել է։
Հանրության գերակա շահ ճանաչման գործընթացը նախատեսվում է իրականացնել 580 հա (մակերեսը ճշգրտվել է) տարածքի մասով, որի մի մասը ընկերության կողմից ձեռք է բերվել, ուստի հանրության գերակա շահ ճանաչվելիք հողամասերի մակերեսը հաջորդ փուլում ևս կճշգրտվի։ Գործընթացն իրականացվելու է օրենքով սահմանված կարգով, և փոխհատուցումը կարող է լինել դրամական միջոցների կամ համարժեք հողատարածքի տրամադրման ձևով, ինչը կքննարկվի հաջորդ փուլում՝ հանրության գերակա շահ ճանաչելու համապատասխան որոշման նախագծի մշակման ընթացքում։ Անհրաժեշտ հանրային քննարկումները ևս նախատեսվում է իրականացնել օրենսդրությամբ սահմանված կարգով։

	2.
Նախագծի 3-րդ կետով նախատեսվում է հանձնարարել ՀՀ էկոնոմիկայի նախարարին՝ սույն որոշումն ուժի մեջ մտնելուց հետո 1-ամսյա ժամկետում «Մայլեռ Մաունթայն Ռեզորթ» ՓԲԸ հետ կնքել և Կառավարության հաստատմանը ներկայացնել Ծրագրի իրականացման փուլերի ժամանակացույց՝ ներառելով մասնավոր հատվածի և Կառավարության կողմից իրականացվելիք միջոցառումները: Առաջարկում ենք նախագծում հստակ ներկայացնել Կառավարության կողմից իրականացվելիք աշխատանք/միջոցառումների հստակ պլան/ժամանակացույց, ինչը հնարավորության կտա առավել իրատեսական և չափելի ցուցանիշներով քննարկել Ծրագրի իրականացումը և Կառավարության վրա դրված պարտավորությունները:
	Ընդունվել է։
Ընկերության կողմից ներկայացված գործարար ծրագրում ներառվել է համապատասխան ժամանակացույց։ Միաժամանակ, համապատասխան փոփոխություն է կատարվել նաև Նախագծում։

	3.
Նախագծի 4-րդ կետի իրականացումը, այն է հանձնարարել ՀՀ շրջակա միջավայրի նախարարին` սույն որոշումն ուժի մեջ մտնելուց հետո երկամսյա ժամկետում ներկայացնել Ծրագրում նշված՝ հետաքրքրություն ներկայացնող հատվածներում անտառահատման իրականացման (փոխարենը մի քանի անգամ ավելի ծավալով անտառատնկման իրականացում) կառուցակարգ և Ընկերության հետ կնքել համապատասխան պայմանագիր, գտնում ենք ոչ իրատեսական, քանի որ նշված չեն անտառահատման ծավալներն ու դրանից բխող այլ աշխատանքների իրականացման ժամանակացույցը, ինչպես նաև պետք է նկատի ունենալ, որ օրենքով սահմանված կարգով այդ աշխատանքների իրականացումը ենթակա է շրջակա միջավայրի վրա ազդեցության գնահատման և փորձաքննության:
	Ընդունվել է։
Ընկերության կողմից ներկայացված գործարար ծրագիրը լրամշակվել է անտառահատման իրականացման (փոխարենը մի քանի անգամ ավելի ծավալով անտառատնկման իրականացում) տեղանքի քարտեզով։ Ծրագրին հավանություն տալուց հետո նախատեսվում է մշակել համապատասխան կառուցակարգը, որտեղ առավել մանրամասն կներկայացվեն պահանջվող տվյալները։ Միևնույն ժամանակ, գործընթացն իրականացվելու է օրենսդրությամբ սահմանված կարգով՝ ներառելով նաև շրջակա միջավայրի վրա ազդեցության գնահատման և փորձաքննությունը։

	4.
Նախագծի 6-րդ կետով նախատեսվում է սույն որոշումն ուժի մեջ մտնելուց հետո եռամսյա ժամկետում մշակել և Կառավարության հաստատմանը ներկայացնել Ծրագրով նախատեսված՝ պետության կողմից անհրաժեշտ ենթակառուցվածքների կառուցման ծրագիր՝ ներառելով անհրաժեշտ ֆինանսական գնահատականները և ֆինանսավորման աղբյուրները: Առաջարկում եմ ներկայացնել հստակ ֆինանսական հաշվարկ-հիմնավորումներ, որը արդեն իսկ կներառվի ներկայացված Ծրագրում:
	Մասամբ է ընդունվել։
Ընկերությունն ակնկալում է Կառավարության կողմից 3 կմ երկարությամբ ճանապարհի կառուցումը (ինչի մասին ներկայացված է վերջինիս կողմից ներկայացված գործարար ծրագրում), որի մասով հստակ ֆինանսական հաշվարկ-հիմնավորումները հնարավոր կլինի տրամադրել ծրագրին հավանություն տալուց հետո։

	5.
Խնդրահարույց են և լրացուցիչ քննարկման անհրաժեշտություն ունեն նաև Ծրագրում նշված Կառավարության կողմից ակնկալվող աջակցությունները, մասնավորապես՝ Ազատ տնտեսական գոտու ստեղծումը, 570 հա և կից 1500 հա տարածքի վարձակալության (ցանկացած պահի և ցանկացած հատված գնելու իրավունքով) տրամադրումը և այլն:
	Մասամբ է ընդունվել։

Ծրագրում նշված՝ Կառավարության կողմից ակնկալվող աջակցությունները նախատեսվում է իրականացնել օրենսդրությամբ սահմանված կարգով՝ իր լիազորությունների շրջանակում։ Նախատեսվում է, որ ընկերությունը ձեռք է բերելու 580 հա հողատարածքը, և Կառավարությունը աջակցելու է վերջինիս՝ հանրության գերակա շահ ճանաչելու գործընթացի իրականացման, ինչպես նաև այդ տարածքին հարակից 1500 հա տարածքի՝ վարձակալության տրամադրելու նպատակով։

	11. Վարչապետի աշխատակազմ
(տարածքային վարչություն)
	25.05.2021 թ.

	
	N 02/16.6/17092-2021

	«Հայաստանի Հանրապետության Արագածոտնի մարզում լեռնային հանգստավայրի կառուցման «Մայլեռ» ներդրումային ծրագրին հավանություն տալու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ առկա են մի շարք նկատառումներ՝ 

1.
Կարծում ենք ներկայացված ներդրումային ծրագիրը չի համապատասխանում ներդրումային ծրագրերին առաջադրվող պահանջներին: Անհրաժեշտ է ներկայացնել հստակ ծրագիր՝ ֆինանսական հաշվարկ-հիմնավորումներով:
	Մասամբ է ընդունվել։
Հաշվի առնելով, որ օրենսդրությամբ ներդրումային ծրագրերի կազմման կոնկրետ պահանջներ չկան, ներդրումային ծրագիրը կազմվել է ընկերության կողմից նախընտրած ձևաչափի հիման վրա։
Միևնույն ժամանակ, ծրագիրը լրամշակվել է ընկերության կողմից ներդրումային ծրագրի շրջանակներում առաջին փուլով կատարվելիք աշխատանքների համապատասխան ժամանակացույցով։

	2.
Նախագծի՝ 

1)
3-րդ կետով ՀՀ էկոնոմիկայի նախարարին հանձնարարվում է որոշումն ուժի մեջ մտնելուց հետո 1-ամսյա ժամկետում Ընկերության հետ կնքել և Կառավարության հաստատմանը ներկայացնել Ծրագրի իրականացման փուլերի ժամանակացույց:  Ցանկալի է ժամանակացույցը ներկայացնել Նախագծի հետ միասին: 

2)
4-րդ կետով նախատեսվում է հետաքրքրություն ներկայացնող հատվածներում անտառահատման իրականացման (փոխարենը մի քանի անգամ ավելի ծավալով անտառատնկման իրականացում) կառուցակարգի ներկայացում, մինչդեռ անտառհատման և հետագայում անտառտնկման ծավալների և վայրերի վերաբերյալ հստակ տեղեկատվություն տրամադրված չէ:
	Ընդունվել է։
Ընկերության կողմից ներկայացված գործարար ծրագիրը լրամշակվել է՝ ներառելով ընկերության կողմից ներդրումային ծրագրի շրջանակներում առաջին փուլով կատարվելիք աշխատանքների համապատասխան ժամանակացույցը։ Միաժամանակ, փոփոխություն է կատարվել նաև Նախագծում։
Ընդունվել է։
Ընկերության կողմից ներկայացված գործարար ծրագիրը լրացվել է անտառահատման իրականացման (փոխարենը մի քանի անգամ ավելի ծավալով անտառատնկման իրականացում) տեղանքի քարտեզով։ Ծրագրին հավանություն տալուց հետո նախատեսվում է մշակել համապատասխան կառուցակարգը, որտեղ առավել մանրամասն կներկայացվեն անհրաժեշտ տվյալները։

	3.
Նախագծով հավանություն տրվող Հավելվածի՝ 

1)
7-րդ կետով նախատեսվում է հողերի նպատակային նշանակության փոփոխության տարաժամկետ վճարման հնարավորության տրամադրում Կառավարության կողմից: Հարկ է նշել, որ  տարաժամկետ վճարման հնարավորություն գործող օրենսդրությամբ չի տրամադրվում:

2)
8-րդ կետով նախատեսվում է 1500 հա տարածքի վարձակալության տրամադրում՝ ցանկացած հատված գնելու իրավունքով: Սույն դրույթը լրացուցիչ հստակեցման կարիք ունի: Արդյունքում առաջարկվում է հողատարածքների վարձակալությու՞ն, թե՞ օտարում: Բացի այդ՝ հստակ նախանշված չեն անհրաժեշտ տարածքներն ու նպատակը:
	Ընդունվել է։
Նախագծի հավելվածում կատարվել է փոփոխություն։ Կառավարության կողմից հողերի նպատակային նշանակության փոփոխության գործընթացն իրականացվելու է փուլային ձևաչափով` ընկերության կողմից ներկայացված դիմումի հիման վրա՝ ըստ հողերի հատվածների, օրենսդրությամբ սահմանված ընթացակարգերի համաձայն։
1500 հա տարածքի վարձակալության տրամադրումը և դրա որոշ հատվածների օտարումը նախատեսվում է իրականացնել ճոպանուղիների համար ենթակառուցվածքների տեղակայման նպատակով, ինչի մասին ներառվել է նաև Ընկերության կողմից ներկայացված գործարար ծրագրում։ Հաշվի առնելով ծրագրի երկարաժամկետ բնույթը՝ այս փուլում հնարավոր չէ հստակ նախանշել օտարվող տարածքները։

	12. Վարչապետի աշխատակազմ
(իրավաբանական վարչություն)
	25.05.2021 թ.

	
	N 02/16.6/17092-2021

	Նախագծի նախաբանում նշված չէ նորմատիվ իրավական ակտի համապատասխան դրույթը, որը կառավարությանը լիազորում է ընդունել սույն որոշման նախագիծը, ինչը հակասում է «Նորմատիվ իրավական ակտերի մասին» օրենքի 2-րդ հոդվածի 1-ին մասին, ըստ որի՝  ներքին կամ անհատական իրավական ակտը ընդունվում  է նորմատիվ իրավական ակտի հիման վրա և դրան համապատասխան: Ինչ վերաբերում է նախագծի նախաբանում ՀՀ Սահմանադրության 146-րդ հոդվածի 4-րդ մասին արված հղմանը, հարկ է նշել, որ դրանով ՀՀ կառավարությունը չի լիազորվում ընդունել սույն նախագիծը:
	Չի ընդունվել։
Հաշվի առնելով այն հանգամանքը, որ նախագծով նախատեսվում է հավանություն տալ ներդրումային ծրագրին, և այդ դեպքում այլ նորմատիվ իրավական ակտին հղում անելու հնարավորությունը բացակայում է, ինչպես նաև առկա են նմանատիպ Կառավարության որոշումների ընդունման նախադեպեր, որոնց նախաբանում հղում է կատարվել ՀՀ Սահմանադրության նշված հոդվածին, կարծում ենք սույն նախագծի նախաբանում առկա հղումն անհրաժեշտ է պահպանել։

	13. ՖԻՆԱՆՍԱՏՆՏԵՍԱԿԱՆ ՆԱԽԱՐԱՐԱԿԱՆ ԿՈՄԻՏԵԻ 06.07.2021 Թ. ՆԻՍՏԻ N ԿԱ/116-2021 ԱՐՁԱՆԱԳՐՈՒԹՅՈՒՆ

	25.05.2021 թ.

	
	N 02/16.6/17092-2021

	1. Արդարադատության նախարարի պաշտոնակատար Ռուստամ Բադասյանի առաջարկով ևս մեկ անգամ կդիտարկվի այն հանգամանքը, որ ներկայացված որոշման նախագծի ընդունման համար բացակայում է լիազորող նորմը և խնդրահարույց է Սահմանադրությանը հղում կատարելու փաստը, ինչպես նաև նմանօրինակ ծրագրերի համար կմշակվի իրավական կառուցակարգ, որը միաժամանակ կկարգավորի ՊՄԳ մոդելից զատ այլ մոդելի ներքո հողատարածքների հանրային գերակա շահ ճանաչելու ընթացակարգը:
	Ընդունվել է։



	2. Տարածքային կառավարման և ենթակառուցվածքների նախարարի տեղակալ Վաչե Տերտերյանի առաջարկությամբ որոշման նախագիծը կլրամշակվի այն տրամաբանությամբ, որ հողերի նպատակային նշանակության փոփոխությունը թույլատրվի բացառապես համայնքի ավագանու համապատասխան որոշման առկայության պարագայում:
	Ընդունվել է։

Նախագծում կատարվել է համապատասխան փոփոխություն։



	3. Կադաստրի կոմիտեի ղեկավար Սուրեն Թովմասյանի առաջարկությամբ ևս մեկ անգամ կքննարկվի հետագայում ներդրողի կողմից վարձակալությամբ տրամադրված 1500 հա հողամասն առանց աճուրդի տնօրինելու (ձեռք բերելու) նպատակահարմարության հարցը: Դրանից բացի՝ կհստակեցվի ծրագրով նախատեսվող անտառային տարածքի մակերեսը:
	Ընդունվել է։

Նշված գործընթացները նախատեսվում է իրականացնել սույն որոշումն ուժի մեջ մտնելուց հետո՝ սույն որոշմամբ ամրագրված գործողությունների համատեքստում, որի տրամաբանությամբ իրականացվելու են անհրաժեշտ քննարկումներ։


	4. Պետական եկամուտների կոմիտեի նախագահի տեղակալ Արթուր Մանուկյանի առաջարկով որոշման նախագծում և հիմնավորման մեջ կհստակեցվեն հարկման դրույքաչափերը, ինչպես նաև տարածաշրջանային ԱՏԳ կարգավիճակի տրամադրման փոխարեն կնախատեսվի Մաքսային միության դեպքերոմ և կարգով ԱՏԳ կարգավիճակի տրամադրում:
	Ընդունվել է։

Ընկերության կողմից ներկայացված ներդրումային ծրագրում կատարվել է համապատասխան փոփոխություն։


	5. Քաղաքաշինության կոմիտեի նախագահ Արմեն Ղուլարյանի առաջարկությամբ որոշման նախագծի 2-րդ կետում, որպես շահագրգիռ պետական մարմիններ, կներգրավվեն նաև Կադաստրի կոմիտեն և Քաղաքաշինության կոմիտեն:
	Ընդունվել է։

Նախագծում կատարվել է համապատասխան փոփոխություն։



	6. Վարչապետի աշխատակազմի տեսչական մարմինների աշխատանքների համակարգման գրասենյակի ղեկավար Արթուր Ասոյանի առաջարկությամբ Շրջակա միջավայրի նախարարության հետ կհամաձայնեցվի ներդրումային ծրագրով նախատեսվող անտառային հողերի օգտագործման (անտառահատման և այլ տարածքի վրա անտառվերականգնման, տնկվող ծառատեսակների) հետ կապված հարցը:
	Ընդունվել է։

Նախագծում կատարվել է համապատասխան փոփոխություն։

Միաժամանակ, ինչպես ամրագրված է նախագծի 3-րդ կետով՝ Ծրագրին հավանություն տալուց հետո նախատեսվում է Շրջակա միջավայրի նախարարի կողմից մշակել համապատասխան կառուցակարգ, որտեղ առավել մանրամասն կներկայացվեն անհրաժեշտ տվյալները։

	7. Փոխվարչապետի պաշտոնակատար Տիգրան Ավինյանի առաջարկով ևս մեկ անգամ ներդրողների հետ կքննարկվեն նիստում հնչեցված բոլոր դիտարկումներն ու մտահոգությունները, ինչպես նաև ներդրումային ծրագրից կհանվի խաղատան գործունեությանը վերաբերող կետը:
	Չի ընդունվել։

Մոտեցումը, որը նախատեսում է սույն ծրագիրը, ենթադրում է, որ ծրագրով նախատեսվող զբոսաշրջային գոտում պետք է հնարավորություն տրվի խաղատների ստեղծում նույնատիպ պայմաններով, ինչ ներկայումս առկա է գործող օրենսդրությամբ (Ծաղկաձոր, Ջերմուկ, Սևան և այլ քաղաքների նմանությամբ)։ Գործող օրենսդրությամբ նշված կարգավորումները նպատակ են հետապնդել, որ խաղատների առկայությունը լինի զբոսաշրջային կենտրոն հանդիսացող տարածքներում, ինչը հնարավորություն կտա ներգրավել առավել շատ թվով զբոսաշրջիկների։ Առաջարկվող մոտեցումը ենթադրում է, որ այն պետք է կիրառվի ոչ միայն սույն ծրագրի համար, այլև նմանատիպ այլ զբոսաշրջային կենտրոնների պարագայում ևս։ Ինչ վերաբերում է 40 մլրդ դրամի ներդրման պահանջին, այն նախատեսված է եղել հիմնականում ք. Երևանում և դրա մերձակայքում կառավարվող խաղատների համար։ Չնայած երկարաժամկետ հատվածում այս ծրագրով նախատեսվող ներդրումները կարող են լինել շատ ավելի, քան 40 մլրդ դրամն է, այնուամենայնիվ այս մոտեցման կիրառումը սույն ծրագրի համար այնքան էլ նպատակահարմար չէ, քանի որ ստեղծվելիք կենտրոնն իր պայմաններով շատ ավելի նման է Ծաղկաձոր, Ջերմուկ քաղաքներին (ք. Երևանից հեռավորության, միայն զբոսաշրջային ծառայություններ մատուցելու առումով և այլն)։ Հետևաբար, կարծում ենք, մոտեցումների կիրառման նույնատիպությունն անհրաժեշտ է նախատեսել օրենսդրությամբ։



